
謝黃察院啟

作者：蘇轍　北宋

本作品收錄於《欒城集/50》

右某啟：伏審不棄空疏，過形論薦，廢退已久，慚懼靡遑。誠以進無干世之才，出為苟

祿之仕，強顏未去，襆被以須。方河堤潰決之餘，當流民紛委之地。皇華在隰，務谘度

以求賢；鴻雁於飛，待劬勞而安宅。是宜舉勵精之能吏，效奔走於當時。老鈍之資，樸

樕何取。豈謂采聽之誤，曲加獎飾之榮。此蓋伏遇某官，德在兼容，仁存久棄。有霜臺

嚴肅之威而不用，有繡衣擊斷之勢而不施。既示含容，復蒙甄錄。然以東州之廣，才士

如林，輒先眾人，豈勝厚愧。感佩之切，敷染奚殫。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

